
Die kerk kom in verskillende artikels onder die soeklig. Ds. C. D. Jaftha 
handel oor die in Suid-Afrika lastige probleem van eenheid en verskei- 
denheid. Dr. Jan Visser bespreek tug oor ampsdraers. Prof. J. H. van 
Wyk het gevra dat ons uitdruklik sê dat hy diskussie oor ’’kerkvereni- 
ging” wil ontlok.

Op hulle teologiese dag aan UP het prof. Flip van der Watt en ds. J. 
Potgieter hulle in sterk taal oor die ’’sondige verskeurdheid” uitgelaat, 
opgeroep om die ”ou vetes” af te lê en summier tot ’’eenheid” te kom.

Ds. Jaftha worstel met die gebrek aan ’’eenheid” binne ’n kerklike 
opset waarin Gereformeerde Kerke uit verskillende bevolkingsgroepe 
in ’n algemene sinodale verband een is m aar in praktyk op gebrek aan 
eenheid stuit. Prof. Van der Watt roep tot eenheid met Afrikaanse Kerke, 
terwyl Wit, Bruin en Swart NG kerkgroeperinge nie formele eenheid 
kan daarstel nie. Is die diepste motief vir ’’eenheid” onder Afrikaanse 
kerke kerklik of nasionaal geinspireer?

Wat verstaan prof. Van der Watt presies onder ’’eenheid” ? Is die 
’’eenheid” in die Skrif voorgeteken? Die gevaar bestaan dat ”kerk” per 
definisie vir ons identies met ’n sigbare instituut onder een sentrale 
sinodale gesagsambreel v/ord. ”E]enheid” beteken gevolglik slegs ’n 
groter superstruktuur of imperium. Die kerk gaan so volledig op in ’n 
institusionele organisasie, d.w.s. in ’n formele patroon.

Die artikel van prof. J. H. van Wyk gaan moontlik aan dieselfde on- 
duidelikhede mank. Na my meoing stel hy per definisie die Ned. Geref. 
Kerk en sogenaamde Geref. Kerk as vergelykbare kerklike enkelvoude 
(genootskappe) naas mekaar. Op sterkte van formele aanvaarding van 
dieselfde Belydenisskrifte poneer hy identiteit.

Is dit foutief om aan te neem dat kerk-wees op die vlak van gemeente- 
wees tussen Geref. en NG ingrypend van mekaar verskil?

Oefen sinodale besluite, sinodale amptenare, sinodale en Ringskom- 
missies nie ’n kontrolerende, dirigerende en selfs regerende mag uit in 
die NG gemeentes wat Geref. gemeentes (kerke) nie ken nie -  al het 
ons sedert 1930 moontlik ook ontstellend en toenemend gesinodaliseer? 
Het NG Sinodes d.m.v. kantore, kerklike amptenare en selfs sinodale 
predikante nie hulle eie veld van aksie (diens ”in kerk as geheel” ) terwyl 
die gemeentes slegs die middelle daartoe voorsien nie? Gereformeerdes 
gebruik die woord ’’kerk” vir gemeente. My indruk is dat dit in NG ge- 
moed nie pas nie omdat die ’’kerk” die ’’eenheid”, die sentrale en eintlike 
Archimedespunt is, terwyl ’’gemeente” die lokale openbaringsvorm van 
die NG Kerk is.

Het die Ned. Geref. Kerk in 1962 hulle hersiene Kerkorde nie baie nou 
by dié van die GKN aangesluit nie? Die Sinode van Potchefstroom het 
verklaar dat die GKN sedert 1950 van die Dordtse KO wegbeweeg het 
en eenheid in kerkregering verbreek het. Die Sinode is naas die kerk- 
raad gestruktureer en besit *n eie bevoegdheid.

Die Smode van Potchetstroom 1982 het duidelik verklaar dat al word 
die naam ’’Geref. Kerk in SA” populêr gebruik, die kerk-wees nie in 
sinode nie maar in die plurale selfstandige kerke bestaan. Is ’n NG predi- 
kant aan sy kerkraad soos ’n Geref. predikant verbonde, predikant van/

’n kerk (gemeente) of gelegitimeer vir al die gemeentes in ’n ”kerk” ? 
Wat is die filosofie agter die tugreg van die Ring en Ringskommissie?

Op die vlak van plaaslike kerkbelewing en uitleváng gaan dit ook 
nie so eenvoudig wees nie. Bestaan ’n NG kerkraad uit ’’ampsdraers” 
of uit ’’ouderlinge” ? Hou NG lidmate van die Geref. prediking en kate- 
gese? Hoewel mens nie kan veralgemeen nie, het ek gedurende die afge- 
lope vakansie radiodienste afgeskakel omdat dit m.i. geen prediking 
was nie.

Ek wil die stelling waag dat die deursnee gereformeerde sterk ge- 
meentelik georiënteer is, terwyl die deursnee NG lidmaat horn op die 
superstruktuur van ”ons NG Kerk” met sy mond- en kopstukke rig. Die 
deursnee gereformeerde wil horn verantwoord aan Skrif en Belydenis- 
gesag. Die deursnee NG lidmaat waarmee ek kontak het, wil hom ver
antwoord aan kerkgesag. (Prof. D. Bosch in DT 11/2/83 het dieselfde 
probleem). Juis op hierdie punt het die wee tussen die Gereformeerdes 
en NG Sinode van 1847 en die Alg. Kerkvergadering van die NHK in 1859 
uitmekaar gegaan. Kan organisatoriese eenheid so kategories geeis 
word indien daar moontlik nog steeds ’n basiese verskil in gesag- en 
kerkbegrip bestaan?
GTV-Sentraal
Die GTV-OVS staan tans as GTV-Sentraal bekend en het sy sentrum te 
Bloemfontein.




